
				இப்பக்கம் மெய்ப்பு பார்க்கப்படவில்லை
120 நினைவு அலைகள்

ஊக்கம் ஊட்டினார்

சேலத்தில் குடியேறிய என் மனைவியும் நானும், திரு. இராமசாமி கவுண்டரையும் அவரது வீட்டரசியாரையும் காலதாமதமின்றிக் கண்டு அறிமுகம் செய்து கொண்டோம்.

என்னிலும் பன்னிரண்டு வயது மூத்த, கல்லூரி முதல்வர், என்னைத் தம்பியாக நடத்தவில்லை.

நம்பிக்கைக்குரிய தோழனாக நடத்தினார். இரண்டு ஆண்டு காலம் எண்ணற்ற மாலைப் பொழுதுகளை அவர்கள் பங்களாவில் செலவிட்டோம்.

முதல்வரும் நானும் திறந்த வெளியில் நாற்காலிகளில் அமர்வோம்: கனகம்மையாரும் காந்தம்மையாரும் முன்னவரின் மூன்று மகன்களும் படிக்கட்டுகளில் உட்கார்ந்து கொள்வார்கள்.

மணிக்கனக்கில் பேசி உலகளாவிய உரையாடல்களில் திளைப்போம். கனகம்மையாரின் உரைகள் தெளிவூட்டும்.

திரு. இராமசாமி கவுண்டரின் தோழமை எனக்கு உறுதியையும், நல் உணர்ச்சியையும், ஊக்கத்தையும் வளர்த்தது; அவரது பட்டறிவால் நான் பெற்ற ஆதரவு பெரிது.

பேராசிரியர்கள் தேவநேயப்பாவாணர், சொக்கப்பா, சங்கா நாராயணன், தங்கராசு, அச்சுத நாயர், கோவிந்தராசன், உலக ஊழியர். போன்றவர்களுக்குப் புலவராக விளங்கியவர் திரு. இராமசாமி கவுண்டர். அவர்களை ஊக்கப்படுத்தி வளர்த்தவர், இராமசாமியார். இவர்களில் ஒருவரும் கவுண்டர் சாதியைச் சேர்ந்தவர் அல்லர்.

பார்ப்பனரல்லாதாரில் ஒருவர் பெரும் பதவிக்கு வருவது, தம் சாதியை வளர்க்க அல்ல; கூட்டாளிகளை உயர்த்த அல்ல; பல சாதியினருக்கும் புதியவர்களுக்கும் கைகொடுத்து, அனைவரையும் வளர்க்க, என்று நடைமுறை வாயிலாக வழிகாட்டியவர் திரு. இராமசாமி கவுண்டர் ஆவார்.

புகழ் பெற்ற மாணவர்கள்

அவருடைய மாணவர்களில் எண்ணற்றோர் பட்டம் பெற்று, பதவி பெற்று, பெருவாழ்வு வாழ்கிறார்கள்.

அவர்களில் எனக்குத் தெரிந்த சிலரையாவது குறிப்பிடாமல் போவது பிழை.

